
Asal sadja loe berdoewa poenja doeit kasi goea kantongin biar gendoet-gendoetan, habis perkara."

Laloe tiga orang itoe mengadoeh oentoengnja diatas baleh, jang ditaroh di depan djendelah dari roemahnja Boen-san, dan achirnja betoel-betoel sadja adalah Sek-loei jang dapet kamenangan.

Koei-tjoan dan Boen-san masing-masing misti bajar satoe roepiah satengah.

Sek-loei tarik itoe oewang ka hadepannja, kamoedian laloe kotjok kartoe, dan kamoedian toempoekin itoe lagi di atas baleh.

Koetika itoe Koei-tjoan lantas berkata:

„Soeda ah brenti, Diam-diam goea soeda djadi kalah doewa belas perak sama ini. Engga enak ah maen samkiok, bikin goea djadi ngantoek sadja; kaloe maen kokman goea soeka djoega, rameh-rameh."

„Hajo maen kokman bertiga!" kata Boen-san. „Goea maoe poelangin adja goea poenja doeit jang soeda kenah dipatik sama si Sek-loei."

„Brapa si loe soeda kalah?" tanja Koei-tjoan.

„Ah, kalahnja si tjoema saperak satengah."

„Soedahlah djangan maen lagi; nah goea gantiin," kata Koei-tjoan, seraja lemparin itoe sadjoemblah oewang pada Boen-san."

„Habis loe maoe apa sekarang, Koei-tjoan?" tanja Sek-loei.

„Kita djalan-djalan, njoh! Kaloe maoe gi lekasan

